5 Augustus 2007

Negende Sondag in Koninkrykstyd

liturgiese voorstel
Fokusteks:
Hosea 11:1-11
Ander tekste:
Psalm 107:1-9, 43; Prediker 1:2, 12-14, 2:18-23; Psalm 49:1-12; Kolossense 3:1-11; Lukas 12:13-21

Inleiding

In hierdie lewe gaan dit dikwels oor God se troue sorg, die mens wat met sonde daarop antwoord en God wat moet straf, maar ook weer keer op keer genade betoon. God is nie soos mense nie. Hy bly getrou aan sy liefdevolle aard. Daarom help Hy telkens wanneer die mens in nood is en bewys Hy genade. God bring die volk Israel terug na Hom toe selfs sonder dat Israel tot bekering gekom het. Die genade is dus heeltemal eensydig en volledig in God se hand. Hierdie groot genade wat God telkens weer aan ons bewys, is vir ons onverstaanbaar groot.

Augustus is ook barmhartigheidsmaand. ‘n Maand waarin die gemeentes opgeroep word om die barmhartigheid wat hulle ontvang, aan ander te gaan bewys, met die hoogtepunt op Sondag 26 Augustus. Begin in hierdie maand van barmhartigheid elke erediens met die meditatiewe sing van Lied 526.

Diensorde

GOD VERSAMEL ONS VOOR HOM

Sang

Lied 526 “Waar daar liefde is” (minstens 3 keer)

Aanvangswoord en seëngroet

 Litanie

Voorganger:
Barmhartig en genadig is die Here, lankmoedig en vol liefde.

Gemeente:
Aan sy liefde is daar geen einde nie!

Voorganger:
Ons wil die Here loof en nie een van sy weldade vergeet nie.

Gemeente:
Aan sy liefde is daar geen einde nie!

Voorganger:
Dit is die Here wat al ons sonde vergewe, wat al ons siekte genees, wat ons red van die graf en ons met liefde en ontferming kroon, wat ons die goeie in oorvloed laat geniet, ons die jeugdige krag van die arend skenk.

Gemeente:
Aan sy liefde is daar geen einde nie!

Voorganger:
Die Here laat geregtigheid en reg geskied aan almal wat verdruk word. 


Hy sal sy wil aan ons bekend maak.

Gemeente:
Barmhartig en genadig is die Here, lankmoedig en vol liefde.

Voorganger:
Aan sy liefde is daar geen einde nie.


Genade en vrede vir julle van God die Vader . . .
Gemeente:
Hy sorg vir ons.

Voorganger:
. . . en van die Seun . . .  
Gemeente:
Hy het waarlik opgestaan.

Voorganger:
. . . en van die Heilige Gees.

Gemeente:
Hy leef in ons.  Amen.
Sang

Lied 334 “God is liefde, juig ons harte”; NSG 67 “God is liefde, juig ons harte”

Die hartseer van ons bestaan is dat al weet ons God is barmhartig en vir ons net die beste wil, ons soos halsstarrige kinders is wat elkeen sy eie pad wil loop. Dan beland ons dikwels in die moeilikheid. Kom ons luister wat die digter van Psalm 107 ons leer as ons ons vasgeloop het.

Lees Psalm 107:4-9.

Sang

Lied 247 “Heer wees ons genadig” twee keer; NSG 233 “Kyrie, eleison”

In aansluiting by God se verbondstrou in die psalm kan die doop bedien word.

Die Here help ons elke keer weer op die regte pad en leer ons ook hoe ons moet leef.

Kolossense 3:5-10; 1-3

Toewyding en lof

Lied 436 “Herskep, o Gees, laat leef, o Gees”; NSG 177 “O Gees gestuur deur die Vader”

Lied 309 “My lewe bly aan U gewy”;
NSG 267 “My lewe bly aan U gewy”

Lied 284 “Laat Heer, u vrede deur my vloei”; NSG 285 “The new commandment that I give to you”

DIENS VAN DIE WOORD

Gebed by die opening van die Woord 

Lees Lukas 12:13-21.
Geliefdes, ons hoef nie ryk te wees aan aardse goed nie, “maar ons moet daarin ook ryk wees by God” in toewyding aan en vertroue op Hom. 

Sang

Lied 189; 218 “Halleluja”; NSG 16 “Buig nou voor die Heer, en sing”

Skriflesing

Hosea 11:1-11

Die Here se Woord vir vandag (prediking)

Antwoord

Lied 510 “Genade onbeskryflik groot”; NSG 247 “Amazing Grace”

DIENS VAN DIE TAFEL

Sang

Lied 377:1, 2 “O Lam van God, onskuldig”; NSG 100 “Deur sy lyding, sy kruis”

Nagmaalformulier

Here onse God, U kom oral en altyd ons dank toe, deur Jesus Christus, ons Heer.

‘n Nuwe dag is gebore. U toekoms het begin. Toe die aarde nog donker was, het ons u lewenslig aanskou; die hemel gaan vir ons oop en u heil kom binne ons bereik. Uself word ons naaste en ons vrede word u eer, daarom Here ons God, verhef ons ons stem om saam met engele, herders en wyses, met die vroue, manne en kinders wat u lig ontdek het as hulle lewenslig U diep uit die hart die lof toe te sing.

Sing Lied 172 “Heilig, Heilig, Heilig”; NSG 4 “Heilig, Heilig, Heilig”.

In die nag waarin Hy oorgelewer is, het Jesus brood geneem en nadat Hy God daarvoor gedank het, dit gebreek en aan sy dissipels gegee en gesê: Neem, eet, dit is my liggaam wat vir julle gegee word, dink dan aan My.

Net so het Hy ook na die ete die beker geneem, God daarvoor gedank, dit omgestuur en gesê: Drink almal daaruit.  Hierdie beker is die nuwe verbond wat met my bloed bevestig word tot vergewing van sondes. Dink aan My elke keer wanneer julle daaruit drink. 

Sing Lied 514:1 “Ek weet verseker”; NSG 288 “Blye versekering”.

Saam in herinnering aan U nader ons U, o God, met hierdie brood en hierdie wyn en bid ons: Onthou die offer van die Seun van u liefde en aanvaar ons offer van dank.

Hier aan tafel eer ons U, Here, in gemeenskap met almal aan wie ons voor U dink: (Voorbidding vir lidmate by name.)
En saam met almal wat ons vooruit is; vir wie ons lief was, en wat ons mis.

En saam met almal wat geheilig is; saam met die ontelbare vergete en verwonde mense – die ganse menslike geslag wat na u maal genooi is.

Sing Lied 266 “Ons Vader”; NSG 325 “Ons Vader”.

Stuur u Gees in ons midde en versterk die hoop en die liefde in ons almal sodat ons lig kan bring waar duisternis heers en self durf voortgaan, die toekoms tegemoet waarin dit uiteindelik waar sal wees. Christus Jesus heers as Koning oor alle volke!

Sing Lied 313 “Amen”; NSG 355 “Amen”.


Uitdeel van tekens

Instelling

Antwoord

Lied 377:3 “O Lam van God, onskuldig”; NSG 100:3 “O lam van God, onskuldig” 

Dankoffer

UITSENDING

Aankondigings

Voorbidding vir week se program en siekes

Sang

Lied 577 “Die Heer, my Herder, sorg vir my”; NSG 50 “Dank, dank die Heer”

Seën

Vrede vir julle! Soos die Vader sy Seun Jesus gestuur het, stuur Hy julle ook.  

Ontvang die Heilige Gees en gaan leef sy liefde en vergifnis elke dag sodat dat die wêreld kan glo.

Antwoord

Die gemeente sing “Amen” (Lied 312-315; NSG 355/356).

PREEKSTUDIE – HOSEA 11:1-11

Inleiding

Hosea 11 is `n spesiale teks. Dit verkondig die genade van die Here ons God op so `n besondere manier dat dit lekker is om te preek. Dit gaan oor die eintlike waarheid van die ontmoeting tussen God en sy kinders; daar waar die ferme maar vriendelike God sy kind ontmoet wat onkeerbaar verslaaf is aan die sonde (Van Gelderen en Gispen). Dit is nie `n tydelike probleem nie; dit is wie ons in ons bloed en murg is. Om in sonde van ons God en Vader af weg te beur, is nie ons tweede natuur nie. Dit is ons eerste natuur. So leef ons. So is ons. Nou is die vraag: Wat sal God nou met ons doen? Hoe sal Hy reageer op hierdie ontrouheid, hierdie belediging, hierdie rebellie van ons? Hierop gee Hosea 11 antwoord.

Teks

Hosea 11 is poëties ’n pragtige verwerking in die 1983-vertaling. Die oorspronklike teks het heelwat interpretasieprobleme (vir diegene wat hierin belangstel, sal die uiteensetting deur Andersen en Freedman insiggewend wees). Die groot lyn van die hele perikoop is egter baie duidelik. Hosea gebruik die beeld van `n pa (God) en sy aangenome kind, wat hy ontsettend liefhet (Israel). Die eerste gedeelte van die perikoop (1–5) is in die vorm van drie parallelle aanklagte teen die kind, waar telkens vertel word van die positiewe dinge wat die pa vir die kind gedoen het. Na elke positiewe daad van die pa kom daar egter `n “maar”, en dan word daarop gewys dat die kind die pa se liefde en versorging altyd op dieselfde skokkende manier beantwoord: deur dit te verwerp. 

Daar is nie net een nie, maar twee beslissende wendinge in die teks. Die eerste wending word verwag: Die perikoop begin met `n aanklag teen Israel. Teen die einde van vers 5 is die aanklag afgehandel en dit is verdoemend. Dan kom die eerste wending. Nou word die volk se straf aangekondig. Die 1983-Afrikaanse vertaling begin vers 6 tereg met die beslissende woord “daarom”. Daarom, omdat Israel bly sonde doen, is daar geen ander uitweg as om hom te straf nie en `n sware straf word aangekondig (6 en 7). Dan kom die tweede – verrassende – wending in vers 8-11: Die pas aangekondigde straf word versag. Vers 8 begin in die 1983-vertaling met die veelseggende woord “maar”: “Maar hoe kan ek jou prysgee . . .” Die straf is nie die laaste woord oor God se ongehoorsame kind nie. Sy liefde en genade versag die straf en tel die kind weer op. 

In die teks word eers gepraat van Israel, dan van Efraim. Efraim was die tweede seun van Josef. Manasse was die oudste. Maar soos wat Jakob die eersgeborene se seën gekry het in plaas van Esau, ontvang Efraim ook die belangrikste seën van sy oupa Jakob in plaas van Manasse (Gen 48). Die stam Efraim word later `n baie prominente stam wat `n leiersrol in Israel vervul; in so `n mate dat “Efraim” `n verteenwoordigende term vir die hele Noordryk geword het (Andersen en Freedman). Vir die interpretasie van Hosea 11 is “Israel” en “Efraim” dus wisselterme wat as sinonieme funksioneer en dieselfde volk aandui. 

In Hosea 11:8 word verwys na Adma en Sebojim. Dit was twee stede aan die suidekant van die Dooie See (vandag waarskynlik versink in die Dooie See) wat in dieselfde asem genoem word met Sodom en Gomorra (vgl Gen 14:2). Die verwysing in Hosea 11:8 vind aansluiting by Deuteronomium 29:23, waar Sodom, Gomorra, Adma en Sebojim, saam voorgehou word as stede “wat deur die Here in sy gloeiende toorn verwoes is”. Daarom ook dat Hosea 11:9, direk na die verwysing na Adma en Sebojim, dit ook duidelik maak dat God nie met Israel dieselfde sal doen as met hierdie twee stede nie, maar dat Hy “sy gloeiende toorn sal bedwing”.

Konteks

Daar is minstens vier belangrike kontekste wat mekaar kruis met die lees van hierdie teks. Die eerste konteks is Israel se eie geskiedenis en identiteit wat onlosmaaklik met die Eksodusgebeure verbind is. Hosea se hele prediking is juis in hierdie geskiedenis ingebed (Von Rad). Israel se geskiedenis dien as verswarende omstandighede in Hosea se klag teen hom. As Israel sy eie geskiedenis onthou en geweet het waar hy vandaan kom (uit Egipte se slawehuis) en hoe hy daar gekom het (dat God hom sonder verdienste daar gaan optel het), sou hy die Baäls uitgelos en God met toewyding gedien het. Die slawerny in Egipte bly op die agtergrond van die hele gesprek, daarom begin die perikoop (1) daarmee en verwys vers 5 ook weer daarna. 

`n Tweede belangrike konteks is die wêreldgebeure in die tyd wat Hosea optree. Hosea het waarskynlik in die laaste 30 jaar van Israel se bestaan opgetree (750-720 vC). Assirië, onder Tiglat-Pileser III, is besig met `n skouspelagtige magsopbou wat die vrede en stabiliteit van die hele streek bedreig. Israel is bewus hiervan en probeer om `n paar politieke skuiwe te maak om hulleself veilig te stel (sien Jes 7). Maar die bedreiging word al hoe groter en neem krisisafmetings aan. Jy sou kon verwag dat God se volk in `n tyd van so `n krisis na God en sy profete sal draai vir leiding, maar hoe onverstaanbaar ook al, dit gebeur nie. Israel bly hardkoppig op hulle koers weg van die Here af. Hosea 11 speel dan ook af teen die agtergrond van die Assiriese bedreiging. 

Die derde konteks wat belangrik is, is Hosea se persoonlike lewe waarin sy eie huwelik met Gomer `n baie groot rol speel. Daar is `n mate van konsensus onder teoloë dat die beskrywing van sy huwelik in hoofstuk 1 en 3 wel op ‘n historiese kern teruggaan. La Sor gee `n goeie opsomming van die problematiek ten opsigte van die interpretasie van Hosea se huwelik vir sy bediening. Dit kom kortliks daarop neer dat hy in sy eie huwelikslewe die langtermynpyn ervaar van hoe dit is om vir iemand lief te wees en dan herhaaldelik deur daardie persoon verneder en verstoot te word. Sy vrou pleeg naamlik verskeie kere egbreuk en gedra haar soos ’n prostituut, terwyl hy haar innig liefhet. Hierdie ervaring in sy eie lewe maak dat Hosea God se diepe teleurstelling en hartseer oor sy ontroue kind Israel, wat Hom verruil vir die Baäls, baie goed kan verstaan. Omdat Hosea nog altyd vir Gomer liefhet en selfs bereid is om haar weer los te koop en terug te vat (Hos 3), verstaan hy ook iets van God se liefde vir sy ontroue kind, ten spyte van alles wat gebeur het. 

Die laaste konteks wat verreken moet word, is die konteks van die moderne leser en hoorder. Die temas wat Hosea 11 aan die orde stel, is in sekere sin ook moderne temas waarmee moderne mense hulle kan identifiseer: die tema van God se kinders wat aan Hom behoort en wat waarskynlik gedoop is en van wie baie geloofsbelydenis afgelê het, wat van Hom af wegdwaal. 

Dink eers hieroor na vir die prediking: 

Dit is belangrik dat die prediker goed nadink oor die konsepte van straf en genade wat `n belangrike rol in hierdie perikoop speel. Daar moet gewaak word teen kortpaaie, soos om `n eenvoudige lyn te trek tussen sonde en straf. In hierdie perikoop is dit duidelik dat, anderkant die straf, daar ook genade is. Straf is nie God se laaste woord nie; genade is sy laaste woord! Maar genade is nie God se enigste woord nie. Straf speel ook `n rol in God se verhouding met sy kinders. Dit is waarskynlik vir ons `n groter versoeking om die straf uit te laat en net na God se genade te verwys. Die perikoop laat dit egter ook nie toe nie. Die volk se sonde lei tot straf en, omdat ons die geskiedenis ken, weet ons dat Israel baie swaar gestraf is vir hulle sonde. Lees gerus vir agtergrond die omstandighede van die Assiriese oorlog wat uitloop op die val van Samaria in 721vC (Bright, of Fensham en Pienaar). God se straf is `n swaar straf. Maar God straf nie om te vergeld nie. Hy straf om sy afvallige kinders tot inkeer te bring met die bedoeling dat hulle hulle sal bekeer. Die verbondsbepalinge het duidelike strafklousules (kyk gerus na Lev 26:14 vv: “As julle egter nie na My luister nie en nie alles doen wat Ek julle beveel het nie, as julle my voorskrifte en bepalings verwerp en met minagting behandel, sodat julle nie my bevele nakom nie en my verbond verbreek, sal Ek die volgende doen”).

Straf is dus nie vreemd aan God nie, maar daar is wel ‘n lyn aan te toon tussen sonde en straf. Hierdie onderwerp moet egter met groot omsigtigheid hanteer word. Een van die probleme wat gewoonlik opduik as oor sonde en straf gepraat word, is dat mense wat siektes, krisisse en ellende beleef, tot die oortuiging kan kom dat God hulle op die een of ander manier straf. Dikwels weet hulle nie eintlik oor watter “sonde” hulle gestraf word nie. So werk God nie. Daarom is dit belangrik om daarop te let dat God se straf die doel het om sy kinders terug te bring na Hom toe (bv Heb 12:6: “... want die Here tug hom wat Hy liefhet, Hy straf elkeen wat Hy as kind aanneem”). Dit beteken ook dat kinders wat gestraf word, duidelik sal verstaan waaroor hulle gestraf word (wat hulle sonde is) en ook dat hulle sal verstaan die straf roep hulle op om hulle van hulle sonde te bekeer en terug te kom na God, hulle Vader. Westermann het `n mooi bespreking hieroor. Hy wys dat die genade nie die straf vervang nie. God se belofte van straf is ook God se Woord. Maar die straf word versag en die genade word `n bietjie teruggehou, maar dan breek dit tog deur. Straf en genade is nie in balans nie. Daar is `n noodwendige wanbalans: Die genade weeg in God se hart swaarder as die straf. Daar is altyd grondige redes vir God se straf, maar nie vir die genade nie. Die genade het geen grond in die skepsel nie. Dit vind sy grond in God self. 

En as ‘n mens Hosea 11 goed lees, sien jy iets van God se verstommende genade, soos wat Von Rad sê: “unparalleled in the whole of prophecy”. Daar is geen teken van berou, skuldbelydenis of bekering by Israel nie. Trouens, die indruk word deur die teks gewek dat Israel vasberade is om te volhard in ongehoorsaamheid (bv 5b: “Maar Efraim het geweier om hom te bekeer”; 7a: “Omdat my volk My verlaat het”). Dit het niks met onkunde te doen nie. Hulle weet alles wat hulle van God af behoort te weet. Hulle volhard egter in hulle sonde omdat hulle dit wil doen. Hierdie gedeelte illustreer duidelik die onverstaanbare en (menslik gesproke) onlogiese kant van God se genade. Dit is genade sonder sprake van bekering. En dit, soos wat die teks so mooi sê, wortel in God se hart, in God self: “. . . Ek is God, nie ‘n mens nie. Ek is die Heilige wat by jou is, Ek sal nie met woede ingryp nie” (9b). Die enigste manier wat die prediker en die hoorder regtig daarop kan reageer, is om God te dank. Dank vir wie Hy is. Dank vir hoe Hy Hom aan ons openbaar; ook in hierdie teks, as God wat nie die werke van sy hande laat vaar nie, God wie se heel laaste woord genade is en bly. 

Preekvoorstel

As preekvoorstel leen hierdie teks hom by uitstek daartoe om dit net eenvoudig stuk vir stuk uit te lê. Die storielyn is boeiend en verrassend, en daarom kan dit net gelees en verduidelik word. Dit werk myns insiens beter om nie die hele teks vooraf te lees nie; as dit stuk-stuk gelees word, kom die tweede wending in die perikoop ook vir die toehoorders as verrassing. Voor ons Hosea 11 lees, is dit belangrik om iets van Hosea te wete te kom. Hy tree as profeet op in Israel totdat Israel die oorlog teen Assirië in 721 vC verloor en as ballinge deur die Assiriërs weggevoer word; eintlik as land ophou bestaan. Ons weet baie min van hom as mens, behalwe dat God aan Hom `n baie swaar opdrag gee ten opsigte van sy huwelik; Hy moes naamlik met `n vrou (Gomer) trou wat aan hom ontrou was en wat oor baie jare herhaaldelik egbreuk gepleeg en haar soos ’n prostituut gedra het. Hoewel hy vir haar innig lief was. Op hierdie harde manier moes hy eers in sy eie lewe ervaar hoe seer dit maak om deur iemand vir wie jy lief is, weggestoot te word, sodat hy iets van die pyn in God se hart oor God se ontroue volk Israel kon verstaan en verwoord. 

Hosea 11 gaan dus oor mense wat van God af wegbeur. Hulle doen nie net hier en daar `n ligte sondetjie nie. Hulle is verslaaf aan die sonde (soos ons ook). Die situasie is ernstig en kom oor `n lang tyd. Wat dit egter op die spits dryf, is dat die mense oor wie dit hier gaan, nie onverskillige heidene is nie, dit is God se eie volk Israel wat Hy ontsettend liefhet. Sy kinders, wat Hy vir Homself uitgekies het en met wie Hy oor baie jare oneindige geduld gehad het. Maar nou, so sien ons in Hosea 11, is God se geduld op. Dit is tyd vir afrekening met sy volk. Hosea gaan haal die verhaal by die geboorte van Israel as volk; by die uittog uit Egipte. En hy vertel in roerende taal wat God alles vir hierdie volk, sy kind, gedoen het. Hy beklemtoon dit dat God vir Israel as kind uit Egipte se moeilikheid gaan haal het, dat Hy Israel as eie kind liefgekry en aangeneem het. Maar telkens word sy liefde, sy toenadering, beantwoord met die wreedste reaksie denkbaar: sy kinders soek elke geleentheid om ander gode te dien. En die Ou Testament gebruik op baie plekke die beeld van egbreuk om te verduidelik hoe dit vir God is as sy mense ander gode dien. Hosea het natuurlik uit sy eie lewe presies geweet hoe ongelooflik pynlik dit vir jou is as jou huweliksmaat vir wie jy liefhet, egbreuk pleeg. Voor ons dit saamlees, let net op die volgende: 

Israel en Efraim. Ons gaan eers van Israel lees, en dan van Efraim. Dit beteken in hierdie gedeelte presies dieselfde en dui die volk Israel aan. 

Adma en Sebojim. Ons gaan later (8) van Adma en Sebojim lees. Dit was twee stede aan die suidekant van die Dooie See wat saam met Sodom en Gomorra verwoes is. 

Ons lees nou vers 1-5 saam. In hierdie gedeelte is drie aanklagte teen Israel. Elke keer word in beeldende taal beskryf hoe die liefdevolle pa sy kind help en versorg en elke keer staan daar `n hartseer “maar” en sien ons hoe die kind die pa behandel, net om elke keer weggestoot te word. Kom ons lees dit saam.

Aan die einde van vers 5 word `n baie ernstige klag teen Israel ingebring: Hulle het geweier om hulle te bekeer. Ons kan sien dat dit nie hier oor “per ongeluk”-sonde gaan nie. Nee, Israel het `n hardnekkige lewenstyl gekies waarin hulle weier om God as hulle Vader te eer. Hulle kies om van God af weg te draai en die Baäls te dien, en hulle het nie eers spyt daaroor nie. Omdat dit hulle gesindheid is, besluit God nou genoeg is genoeg. Israel ken die bepalinge van die verbond, hulle weet as hulle die verbond verbreek, daar strafmaatreëls ingeskryf is (lees miskien `n kort uittreksel uit Lev 26:14).  Dan kondig God `n swaar straf oor hulle aan. Staan `n oomblik stil om oor straf te praat. Ons as moderne Christene weet dat hierdie straf welverdiend is, maar omdat ons ons eie sonde ken, maak dit ons soms onrustig om met God se straf gekonfronteer te word. Dikwels verkies mense om te dink Christus se dood aan die kruis beteken daar is geen straf meer vir sonde nie. Dit is natuurlik net gedeeltelik waar. Dit is wel so dat die gelowiges wat hulle sonde voor God bely en in die geloof aan Jesus Christus vashou, se sonde vergewe is. Ons weet ook dat God so vergewe dat daar ook geen straf meer is nie, maar daar is straf vir sy verbondskinders wat ontrou raak aan Hom en afgode begin dien. Hierdie straf is nie om God op hulle te wreek nie. Hy is nie so nie. Dit is om hulle tot besinning te laat kom, hulle te laat terugkom na die Vaderhuis toe. 

Ons lees nou wat die straf is: Lees vers 6 en 7. Dit is `n verskriklike straf. Hulle sal deur oorlog verteer word met al die ontsettende lyding wat met oorlog gepaardgaan. Dié wat oorleef, hoor dat hulle vir altyd slawe moet wees. By die aanhoor van hierdie verskriklike straf kan ek my voorstel dat die paar wat dalk nog met erns na die woorde van die profeet geluister het, heeltemal verslae moes voel. Hulle het almal geweet dat die volk die straf verdien, maar so `n vreeslike straf?

Ons het die voordeel dat ons die geskiedenis ken. Ons weet dat hierdie strafaankondiging van Hosea kort daarna (in 721vC) waar geword het. Die Assiriërs het teen Israel oorlog gemaak en die oorlog gewen. Hulle het Israel se hoofstad, Samaria vernietig. Daar was groot lyding, ontbering en lewensverlies. Baie van die Israeliete is dood. `n Groot deel van die wat oorleef het, is deur Assirië in ballingskap weggevoer. Hulle is versprei oor die verskillende lande wat onder Assirië se heerskappy was, in so `n mate dat Israel opbou bestaan het as soewereine staat. Maar, net voordat ons neerslagtig raak oor die uiteinde van God se kinders wat van Hom af weggedraai het, kom daar `n totaal onverwagte wending in hierdie verhaal: Dit is net asof God Hom bedink en sy arm wat al uitgestrek is om die straf te voltooi, ‘n oomblik terugtrek. Lees dit saam: Lees vers 8-11.

 In hierdie gedeelte sien ons die wonderlike, onverstaanbare genade van God, genade wat ons verwagtinge en verstand te bowe gaan. Genade wat heeltemal niks te doene het met iets wat Israel of ons kan verdien nie. Let daarop dat Israel nie tot bekering kom nie. Trouens, ons lees dat hulle weier om hulle te bekeer. Nogtans kom God met genade na hulle toe. Hoekom? Die antwoord lê heeltemal in God self, daarin dat God liefde is. En God is heilig. Hy funksioneer nie soos `n mens nie. En daar is geen kwaad in Hom nie. Daarom kan Hy ook die kwade wat ons bedink en doen, omdraai sodat dit onsself ten goede kom, ons wat dit die minste verdien. Die manier waarop God reageer op Israel se sonde, gaan bo ons begrip uit. En dit is ook goed so, want God is vriendelik, liefdevol en goed, meer so as wat ons kan verwag of begryp. Dit is hierdie God wat die offer van Jesus Christus gebring het, met ons welsyn in gedagte. Dit maak dat ek, by al my gebrokenheid en sonde, nogtans daarna uitsien om Hom eendag van aangesig tot aangesig te ontmoet. Hy neem dit op Hom om sy sondaarkind weer op te tel. Om die Israeliete weer bymekaar te maak, dié wat van hulle oor is. En ons kan weet dat God nou nog so is. Dat sy genade groter is as wat ons verwag; vir onsself, maar ook vir ander mense. Dat Hy nie mense straf om hulle te vernietig nie, maar dat Hy sy mense op sy inisiatief na Homself terugbring. So ’n God kan ons mos dien en loof. 

